
Hotel dal parc: Nua è l’automat da cafè? 
Sulet in meter quadrat per lavurar 

■ (anr/vi) Ier en damaun èn arrivadas
entiras rotschas da schurnalists e
tecnichers a Flem. En tut rapportan var
150 schurnalists da l’entira Svizra da la
sessiun. Ina schurnalista da l’anr ha
fatg in diari da las emprimas uras:
9.30: A Flem èsi anc ruassaivel. I ha
strusch traffic sin via. Sulet intgins schul-
dads che stattan guardia enturn il Hotel
dal parc regordan che la sessiun dal par-
lament federal cumenza en paucas uras. 
Chattar in parcadi n’è oz per fortuna anc
nagin problem. Jau parchesch uschè da-
tiers dal Hotel dal parc sco pussaivel per
ch’jau na stoppia betg runar memia
lunsch mes laptop e las tastgas. La baga-
scha ha ina pulita paisa. 

9.35: Jau vom tras l’uaul idillic dal Park-
hotel. I freda da pigns e da mistgel. Fiss
bel dad ir a tschertgar bulieus, pens jau.
Ma jau n’hai tuppamain betg dad ir
suenter bulieus mellens, mabain stos
savair nua ch’il center da pressa è. Tutte-
nina stun jau avant in bellezza hotel. Sa
sche quai è jugendstil? Jau na sun anc mai
stada en quest parc e sun surstada quant
spazius e bel ch’igl è. 

9.45: Grazia als mussavias – tuts scrits en
rumantsch – chatt’jau svelt il center da
pressa. Donn, el na sa chatta betg en il
bel hotel d’ansant, mabain en il hotel
Belmont ch’è in pau pli simpel. 

9.46: Il schuldà a l’entrada dal Belmont
vul vesair mes «badge». Jau stos ragudar
in urella en mia mappa fin ch’el vegn la
finala nanavant sut ils cabels da mes lap-
top. Il schuldà ma lascha passar.

9.47: La stanza da pressa para l’emprim
mument fitg gronda. Ma en vista al fatg
che radund otganta schurnalists vegnan
a lavurar oz suenter mezdi en qua,
tem’jau ch’i vegn anc stretg. 

Jau chatt mes plaz: in meter quadrat,
sco tut ils auters plazs. Sin quest meter

quadrat ston mes laptop, il telefon, ils ca-
bels, il palpiri, la buttiglia d’aua, ils sand-
wichs ed ils slogns avair plaz. Bunanotg!
Percletg èn fin uss be paucs schurnalists
en stanza, uschia pos jau almain ma ra-
sar ora durant ch’jau drizzel en mes plaz.

9.30: Entant ch’jau emprov dad ordinar
mia salata da cabels, ma dumonda in
schurnalist d’ina gasetta gronda, per tgi
ch’jau lavuria. «Per l’Agentura da novi-
tads rumantscha», respund’jau. El fa ina
fatscha surstada: «Tge! Quai na datti
doch betg!» «Cler ch’i dat quai!» Jau sun
empau zachiada perquai ch’jau sun lon-
dervi da tschertgar la colliaziun per mia
lingia d’internet e na chatt betg ella. Ma
finalmain ves’jau la rusna, ed il contact
cun mes cabel funcziuna perfin. Prima!
Mia luna sa migliura, ed jau prend peda
da sclerir si il schurnalist da la gasetta
gronda: «Tar ils Rumantschs datti atgna-

main tut. Mo che tut quai ch’i dat è sim-
plamain bler pli pitschen che tar ils Tu-
destgs, Romands u Tessinais. Nus avain
ina gasetta dal di, radio e televisiun, e
schizunt ina pitschna agentura da novi-
tads.» 

10.05: La colliaziun cun l’internet
funcziuna. Ils organisaturs sajan ludads!
Jau pos clamar giu mes e-mails, ed il te-
lefon fa per cumond. Flot. Jau emprov
da chavigliar mes palpiri uschia ch’el na
varga betg vi sin il pult da mes vischin e
cumenz plaunsieu a lavurar.

10.25: Pli e pli blers schurnalists arri-
van. Ina schurnalista da la Romandia
entra. «Bonjour», di ella dad ault ed en-
clegentaivel. Jau admir ella per ses cura-
schi da discurrer sia atgna lingua cun ta-
la persvasiun en in intschess ester. Fiss
bel, sche nus Rumantschs fissan era

uschè cunscients da noss linguatg sco ils
Romands.

10.55: Nairas uras dad ir ad inspectar las
salas dal cussegl naziunal e dal cussegl
dals chantuns. Ed il pli impurtant: Jau
stos dispit savair, nua ch’i ha in automat
da café! 

11.00: Sin via tar la sala dal cussegl dals
chantuns ves’jau in’ustaria. Ma las tua-
glias alvas ma spaventan, ed jau na gu-
ghegel betg da prender plaz. Sper la sala
dal cussegl dals chantuns è ina bar fitg
nobla. Nagut per mai. Jau less mo svelt-
svelt in caffè ord in cup da plastic.

Avant la sala dal cussegl naziunal in-
scuntr jau in collega. «Sas ti sch’i ha in-
sanua in automat da café?» El ma cusse-
glia da guardar en il center da visitas. 

11.15: En il center da visitas: stans d’in-

furmaziun tut a dubel. Ma in simpel au-
tomat da cafè n’è betg perpes.

11.30: Da return en la stanza da pressa:
La mesadad dals plazs èn uss occupads.
Blers schurnalists èn anc londervi d’in-
stallar lur hardumbel. La temperatura en
stanza è creschida per plirs grads, ed ins
ha gia avert las fanestras. Sche tuts plazs
èn occupads, vegni ad esser en qua sco en
in furnel.

12.15: Mes collega arriva. El n’ha betg ils
dretgs cabels e na vegn betg da colliar ses
computer. 

13.00: En la stanza da pressa spizzi gia
da suaditsch. 

Jau vom a gentar. Suenter mias expe-
rientschas cun l’automat da café, de-
cid’jau dad ir giu en il vitg a mangiar in-
satge simpel. Ma da lunsch ves’jau, co ch’il
collega d’ansant – quel da la gasetta gron-
da – sa serva al buffet d’aperitiv avant il
Hotel dal parc. Jau vom vi e dumond:
«Dastgan ins simplamain sa servir?» «Cler,
ch’ins dastga. Mo prenda!» Jau sun imme-
diat pronta da suandar l’exempel dal
schurnalist da la gasetta gronda.

Il bun aperitiv da bainvegni sin la bel-
lezza terrassa ma lascha bunamain embli-
dar ch’i na dat nagin automat da café sin
l’entir areal.

14.05: En la stanza da pressa èn uss qua-
si tuts plazs occupads. I vesa ora sco
sch’in meteorit fiss stgadanà en ina fabri-
ca da cabels.

14.15: Ils schurnalists che rapportan da
la festivitad d’avertura bandunan cun
bloc e rispli la stanza da pressa e sa ren-
dan sin las emporas dal cussegl naziunal. 

14.30: Sin il monitur en la stanza da
pressa cumenza la transmissiun da la fe-
sta d’avertura. I va liber. La battaglia cu-
menza. 

Il center da medias
è endrizzà cun tut
las apparaturas
tecnicas necessa-
rias, ma bler plaz
per lavurar n’han
ils schurnalists
betg. FOTO G. VENZIN

Las duas chombras: 
Ina è bella, l’autra betg

■ (anr/vi) Ils cussegliers dals chantuns
han a Flem bunamain pli bel che a Berna.
En mintga cas han els dapli plaz. La
«chombra pitschna» en chasa federala fa
tutta onur a ses num: Ella è fitg pitschna.
A Flem è la sala dal cussegl dals chantuns
in toc pli gronda. Ella sa chatta en il «Pa-
villion», in bajetg cler e lev. Endadens è la
sala ornada cun stuccatura e maletgs. 

Era per ils visitaders èsi pli empernai-
vel. I ha bler plaz sin la tribuna d’aspecta-
turs da Flem. La sala ha sulet in disavan-
tatg: Entant ch’ils parlamentaris pon dis-
currer a Berna dal plaz anora, n’è l’accu-
stica a Flem betg sufficienta. Ils parlamen-
taris ston perquai sa render al pult d’ora-
turs per tegnair in pled.

La sala dal cussegl naziunal n’è betg
uschè bella. L’atmosfera da la halla da ten-
nis na sa lascha simplamain betg striunar
davent. Davanttiers penda in maletg gi-
gantic da la Ruinaulta. Quest maletg re-
gorda immediat al maletg che penda en il
cussegl naziunal a Berna – ina pictura che
mussa il Lai dals quatter chantuns.

Era en il cussegl naziunal è l’acustica in
pau in problem. Entant ch’ins auda a Ber-
na fitg bain ils oraturs, disturban il schu-
schuri e las ramurs da la sala a Flem il tun
ord ils autpledaders.

Parlamentaris 
encunter Stussavgia

■ (gv) Questa sera gioga l’equipa da bal-
lapei dils parlamentaris dalla assamblea
federala a Glion in giug amicabel encun-
ter ina equipa dalla Val Stussavgia. Il 
giug entscheiva allas 17.00

Ina avertura festiva da la sessiun a Flem
■ (anr/ld) Quai è stà ier a Flem ina
avertura unica dal parlament fede-
ral. Schizunt il president communal,
il president da la regenza grischuna,
in chor viril rumantsch ed in cusse-
glier federal han astgà far bainvegni
a las parlamentarias ed als parla-
mentaris federals. Thomas Ragettli, il
president communal da Flem, ha sin-
cerà che la populaziun da Flem sa le-
gria d’astgar far bainvegni al parlament
federal e speria che questa sessiun pus-
sibiliteschia era blers contacs cun la
populaziun indigena. Recreaziun e
ruaus saja la basa per prestar buna la-
vur, ha el manegià. 

Claudio Lardi, il president da la re-
genza grischuna, ha engrazià a cusse-
glier dals chantuns, Christoffel Brändli,
per sia proposta d’organisar ina sessiun
en territori rumantsch. A l’adressa dal
parlament ha Lardi punctuà: «Tscher-
tamain spetgais Vus dal president da la
regenza ch’el chantia in imni davart ses
chantun. Quai na fatsch jau betg. In vi-
deo – che Vus avais survegnì – ha sur-
piglià questa incumbensa. Giudai ils
bels maletgs e giugai cun la quadrilin-
guitad dal disc cumpact. E cunzunt –
guardai enturn, faschai ina visita a la
populaziun qua en Surselva e verifitgai
sche nus avain exagerà cun quest video
davart il Grischun.» Il contact cun la
populaziun e cun sia lingua materna, il
rumantsch, vegn a cumprovar che la
quadrilinguitad n’è betg mo in mitus
en Svizra. Ina visita a la regiun ed a sia
populaziun vegn dentant er a cumpro-
var ch’i na basta betg mo da chantar
qua e là davart la plurilinguitad per

mantegnair e per la promover. In
sguard sur il cunfins ora conferma che
la Svizra ha in dals parlaments ils pli ef-
fizients.

Cumbain che la chatscha saja ac-
tualmain averta, san las chatschaduras
ed il chatschadurs exactamain ch’i n’è er
quest onn betg permess da sajettar
«tschiervs politics».

Ina gronda onur
Il president dal cussegl naziunal Clau-
de Janiak ha exprimì sia condolientscha
e sia simpatia per ils pertutgads dal tra-
gic accident sin la Viamala.

Quai è per mai ina gronda onur ed
in grond plaschair da pudair avrir la ses-
siun qua a Flem, ha punctuà il presi-
dent dal cussegl naziunal, Claude Ja-
niak. Cun la sessiun a Flem termine-
scha il turnus da las sessiuns ordaifer la
chasa federala. En ses pled d’avertura ha
Janiak constatà che dus facturs sajan de-
terminants per l’avegnir dal rumantsch.
Primarmain la veglia da la populaziun
rumantscha ed il sustegn efficaci da la
confederaziun. En moda particulara sa-
ja la confederaziun dumandada cura
ch’i sa tractia da proteger las linguas na-
ziunalas, ed en l’emprim lieu il ru-
mantsch, ha Janiak constatà. 

Cusseglier federal Pascal Couchepin
ha fatg attent che las sessiuns a Ge-
nevra, a Lugano ed uss a Flem sajan in
simbol per las valurs fundamentalas da
noss stadi. 

Sut la direcziun dad Umberto Cama-
thias ha il Chor viril Ligia Grischa pre-
schentà intginas chanzuns rumantschas
e dà a l’avertura in accent simpatic.Pascal Couchepin ha puntuà las valurs da noss sistem democratic. FOTO G. VENZIN

